
Bueu loita por manter o museu mariñeiro deseñado por Marconi 

Proprietários, institucións e viciños coinciden na necesidade de manter os fundos náuticos e 
bibliográficos 

HORÁCIO VIXANDE 

A Nosa Terra. Nº 566. 22/04/1993 

 

 

Mália ser privado, até hai quince anos, con relativa facilidade era posíbel acceder ao interior do museu 
mariñeiro Massó, en Bueu. Os administrativos das oficinas da própria fábrica de conservas daban paso a 
aqueles curiosos interesados na visita e ás personaxes ilustres que se achegaban. 

O museu Massó naceu como unha afeizón familiar e continuou sendo privado, sen estar aberto ao 
público durante todo o século, a carón do que camiñou. A posibilidade de ser desmontado e os seus fundos 
dispersados fóra de Bueu, por mor da recalificación dos terreos nos que se atopa, tras a crise industrial da 
conserveira, provocou os viciños daren a voz de alarma: o interese do que contén, a memória histórica da 
vila, á que o museu está moi vencellado, e mesmo a evolución da indústria conserveira, da que é debedor o 
museu, xustifican a protección deste património. 

Aló polo 1928 o prémio Nobel de física en 1909, Guillelme Marconi, deseña e inaugura este museu. 

As coleccións xa existían, os fundos estaban formados, pero faltaba dar carácter á institución. 

 

Recalificación dos terreos 

A crise da conserveira, proprietária do museu, e a alternativa para superala, através da recalificación 
e venda dos terreas para financiar as débedas e a renovación tecnolóxica, deixa sen teito o museu, que 
podería quedar sen ubicación e cos fundos dispersos. Isto desperta a inquedanza do povo de Bueu, e moi 
logo móntase unha campaña para a conservación, a consecuéncia da que nace unha plataforma pola sua 
defensa. 

"Cremos que paga a pena pór todos os meios necesários cara a conquerir o inventariado nun prazo 
de tempo breve, pois hai que ter en conta que impediría a disgregación dun dos museus marítimos máis 
importantes da Europa'', indica un dos comunicados difundidos pola plataforma. 

Pero a conservación dos fundos non é a única pretensión dos integrantes da plataforma: tamén 
queren que o edificio no que sempre estivo ubicado non sexa derrubado. Outro dos obxectivos é a 
recuperación de duas esculturas integrantes dun Calvário, para as que sempre houbo espazo reservado xunto 
a un Cristo na igrexa da vila e que están depositadas nos terreos ao pé ao museu. 

 

Coincidéncia na conservación 

A familia Massó, por boca de Tomás Massó, non manifestou impedimento nengun para o museu ser 
conservado, ainda que se mostrou sensibilizada coas condicións de conservación e ubicación do mesmo. 

A administración, tanto municipal como autonómica, mostraron a sua vontade de facilitar a 
conservación, mais o alcalde, Manuel Freire Lino, deixou ver que non evitará a destrución do edificio que 
alberga o museu. Neste sentido, cando os terreos de Massó foron recalificados, aceitouse a construción de 
vivendas en toda a zona, salvando a reserva para espazos públicos. Isto significa a demolición do museu. Mais 
o Plano Xeral de Ordenación Urbana de Bueu considera que as fachadas das vivendas son de protección non 
integral, o que supón que poden ser remozadas, mais non derrubadas. 

"O concello terá que modificar pontualmente a norma", aseguraba o alcalde ao coñecer a 
contradición. E máis tarde aclaraba que ía levar adiante toda a recalificación. 

Catalogación dos fundos 

As vivendas de Massó están no catálogo de edificios a conservar de Bueu, mais a descatalogación é 
moi doada, serve unha decisión política. Foi por esta razón que os integrantes da plataforma se dirixiron á 
Comisión Provincial de Vivendas para as fachadas seren rexistradas: unha vez no rexistro non é posíbel a 
descatalogación. 

Por outra banda, a plataforma solicitou da Dirección Xeral do Património 'velar pola integridade 
cultural e histórica, xestionando cos proprietários a permanéncia do museu. En princípio é preciso inventariar 
os bens -asegura Pilar Buceta Santos, que forma parte da Comisión que representa á plataforma. Logo deben 
ser devoltos á empresa, pero o feito de estar inventariados impede o seu alleamento". Pilar Buceta refírese á 
competéncia de Patrimómio para declarar o museu ben de interese cultural, que comportaría a realización 
do inventário, a non disgregación, a conservación e a abertura. 

Tanto a Consellaria como a Plataforma coinciden en que é precisa unha negociación coa família Massó 
para o proceso se producir sen enfrontamentos. Pero en todo caso, a pretensión duns e outros é conservar 
en Bueu o museu Massó, que contén importantes fundos náuticos e bibliográficos. 


